“Sığortaçının nizamnamə kapitalına qoyulan əmlakın qiymətinin bazar qiymətinə uyğunluğuna nəzarətin həyata keçirilməsi Qaydaları”nın təsdiq edilməsi barədə

AZƏRBAYCAN RESPUBLİKASI NAZİRLƏR KABİNETİNİN QƏRARI

(20 iyul 2005-ci il, № 143)

“Sığorta haqqında” Azərbaycan Respublikasının Qanununda dəyişikliklər və əlavələr edilməsi barədə” Azərbaycan Respublikası Qanununun tətbiq edilməsi haqqında” Azərbaycan Respublikası Prezidentinin 2004-cü il 3 avqust tarixli 103 nömrəli Fərmanının 1.5-ci bəndinin icrası ilə əlaqədar Azərbaycan Respublikasının Nazirlər Kabineti qərara alır:

1. “Sığortaçının nizamnamə kapitalına qoyulan əmlakın qiymətinin bazar qiymətinə uyğunluğuna nəzarətin həyata keçirilməsi Qaydaları” təsdiq edilsin (əlavə olunur).

2. Bu qərar imzalandığı gündən qüvvəyə minir.

Azərbaycan Respublikası Nazirlər

Kabinetinin 2005-ci il 20 iyul tarixli 143

nömrəli qərarı ilə

TƏSDİQ EDİLMİŞDİR

Sığortaçının nizamnamə kapitalına qoyulan əmlakın qiymətinin

bazar qiymətinə uyğunluğuna nəzarətin həyata keçirilməsi

QAYDALARI

1. ÜMUMİ MÜDDƏALAR

1.1. Bu Qaydalar sığortalılara etibarlı sığorta təminatının yaradılması, sığortaçıların maliyyə sabitliyi və ödəmə qabiliyyətinin təmin edilməsi, habelə sığortaçının sığortalılar qarşısında öhdəliklərini yerinə yetirə bilməsini təmin etmək məqsədilə “Sığorta haqqında” Azərbaycan Respublikası Qanununun 8-ci maddəsinin 6-cı bəndinə müvafiq olaraq sığortaçının nizamnamə kapitalına qoyulan əmlakın qiymətinin bazar qiymətinə uyğunluğuna nəzarətin həyata keçirilməsi qaydasını müəyyən edir.

1.2. Bu Qaydalar mülkiyyət növündən və təşkilati-hüquqi formasından asılı olmayaraq Azərbaycan Respublikasında fəaliyyət göstərən bütün sığortaçılara şamil edilir.

1.3. Sığortaçının nizamnamə kapitalına qoyulan əmlakın qiymətinin bazar qiymətinə uyğunluğuna nəzarət Azərbaycan Respublikasının Maliyyə Nazirliyi tərəfindən həyata keçirilir.

2. SIĞORTAÇININ NİZAMNAMƏ KAPİTALINA QOYULAN ƏMLAKIN

QİYMƏTİNİN BAZAR QİYMƏTİNƏ UYĞUNLUĞUNA NƏZARƏTİN

HƏYATA KEÇİRİLMƏSİ QAYDASI

2.1. Sığortaçının nizamnamə kapitalına pay şəklində əmlak qoyulması qərara alındıqda əmlakın qoyulması ilə bağlı təsisçilərin ümumi yığıncağının protokolu və əmlakın qiymətləndirilməsi barədə qiymətləndiricinin rəyi sığortaçı tərəfindən Maliyyə Nazirliyinə təqdim edilir.

2.2. Qiymətləndirilmiş əmlakın bazar qiymətinin həqiqiliyi ilə əlaqədar yaranmış mübahisələrə qanunvericiliklə müəyyən olunmuş qaydada məhkəmə tərəfindən baxılır.

Bu halda əmlakın məhkəmənin qanuni qüvvəyə minmiş qərarı ilə müəyyən olunan dəyəri həqiqi sayılır.

2.3. Nizamnamə kapitalına qoyulan əmlakın qiymətləndirilməsi ilə bağlı Maliyyə Nazirliyinin müsbət rəyi alındıqdan sonra sığortaçı əmlakın nizamnamə kapitalına daxil edilməsinin qanunvericiliklə müəyyən olunmuş qaydada rəsmiləşdirilməsini və balansına qəbul edilməsini təmin edir.

2.4. Əmlakın sığortaçının nizamnamə kapitalına qiymətləndirilmədən qoyulduğu müəyyən edildikdə, Maliyyə Nazirliyi müəyyən vaxt verməklə əmlakın qiymətləndirilməsini sığortaçıdan tələb edir.

2.5. Sığortaçı nizamnamə kapitalına qoyulan əmlakın qiymətləndirilməsini müəyyən olunan müddətdə təmin etmədikdə Maliyyə Nazirliyi sığortaçıya sığorta fəaliyyətinə verilmiş xüsusi razılığın (lisenziyanın) fəaliyyətini dayandırmaq hüququna malikdir.

2.6. Sığortaçının nizamnamə kapitalına əmlakın bu Qaydalarla müəyyən olunmuş qaydada qiymətləndirilmədən qoyulması sığorta fəaliyyətinə lisenziya verməkdən imtinaya əsas verir.

3. YEKUN MÜDDƏALAR

3.1. Əmlakın real bazar qiymətinə uyğun qiymətləndirilməməsinə və qiymətləndirmə ilə bağlı saxta və ya saxtalaşdırılmış sənədlərin təqdim edilməsinə görə qiymətləndiricilər və sığortaçılar Azərbaycan Respublikasının mövcud qanunvericiliyinə uyğun məsuliyyət daşıyırlar.

